
pa nchapa nchAshadviShNunAmANi

పఞ్చపఞ్చాశద్విష్ణునామాని

అగ్నిరువాచ -

జపన్ వై పఞ్చపఞ్చాశద్విష్ణునామాని యో నరః ।
మన్త్రజప్యాదిఫలభాక్తీర్థేష్వర్చాది   చాక్షయమ్ ॥ ౧॥
పుష్కరే పుణ్డరీకాక్షం  గయాయాఞ్చ గదాధరమ్ ।
రాఘవఞ్చిత్రకూటే  తు ప్రభాసే  దైత్యసూదనమ్  ॥ ౨॥
జయం జయన్త్యాం తద్వచ్చ జయన్తం హస్తినాపురే ।
వారాహం వర్ధమానే  చ కాశ్మీరే చక్రపాణినమ్  ॥ ౩॥
జనార్దనఞ్చ  కుబ్జామ్రే  మథురాయాఞ్చ కేశవమ్ ।
కుబ్జామ్రకే   హృషీకేశం గఙ్గాద్వారే  జటాధరమ్ ॥ ౪॥
శాలగ్రామే  మహాయోగం హరిం గోబర్ధనాచలే  ।
పిణ్డారకే  చతుర్వాహుం శఙ్ఖోద్ధారే   చ శఙ్ఖినమ్  ॥ ౫॥
వామనఞ్చ కురుక్షేత్రే యమునాయాం త్రివిక్రమమ్   ।
విశ్వేశ్వరం తథా శోణే కపిలం పూర్వసాగరే ॥ ౬॥
విష్ణుం  మహోదధౌ విద్యాద్గఙ్గాసాగరసఙ్గమే    ।
వనమాలఞ్చ కిష్కిన్ధ్యాం  దేవం రైవతకం  విదుః ॥ ౭॥
కాశీతటే మహాయోగం విరజాయాం రిపుఞ్జయమ్  ।
విశాఖయూపే హ్యజితన్నేపాలే లోకభావనమ్ ॥ ౮॥
ద్వారకాయాం విద్ధి కృష్ణం  మన్దరే  మధుసూదనమ్ ।
లోకాకులే రిపుహరం శాలగ్రామే  హరిం స్మరేత్ ॥ ౯॥
పురుషం పూరుషవటే విమలే చ జగత్ప్రభుమ్ ।
అనన్తం సైన్ధవారణ్యే   దణ్డకే  శార్ఙ్గధారిణమ్  ॥ ౧౦॥
ఉత్పలావర్తకే సౌరీం నర్మదాయాం శ్రియః  పతిమ్ ।
దామోదరం రైవతకే  నన్దాయాం  జలశాయినమ్ ॥ ౧౧॥

గోపీశ్వరఞ్చ సిన్ధ్వబ్ధౌ  మాహేన్ద్రే  చాచ్యుతం విటుః ।
సహాద్రౌ దేవదేవేశం వైకుణ్ఠం   మాగధే వనే ॥ ౧౨॥
సర్వపాపహరం విన్ధ్యే  ఔడ్రే తు పురుషోత్తమమ్ ।
ఆత్మానం హృదయే విద్ధి జపతాం భుక్తిముక్తిదమ్ ॥ ౧౩॥
వటే వటే వైశ్రవణం   చత్వరే చత్వరే శివమ్ ।
పర్వతే పర్వతే రామం సర్వత్ర మధుసూదనమ్ ॥ ౧౪॥
నరం భూమౌ తథా వ్యోమ్ని వశిష్ఠే గరుడధ్వజమ్ ।
వాసుదేవఞ్చ సర్వత్ర సంస్మరన్ భుక్తిముక్తిభాక్ ॥ ౧౫॥
నామాన్యేతాని విష్ణోశ్చ  జప్త్వా సర్వమవాప్నుయాత్ ।
క్షేత్రేష్వేతేషు  యత్ శ్రాద్ధం   దానం జప్యఞ్చ తర్పణమ్ ॥ ౧౬॥
తత్సర్వం కోటిగుణితం మృతో బ్రహ్మమయో  భవేత్ ।
యః పఠేత్ శ‍ృణుయాద్వాపి నిర్మలః స్వర్గమాప్నుయాత్  ॥ ౧౭॥
ఇత్యాగ్నేయే మహాపురాణే పఞ్చపఞ్చాశద్విష్ణునామాని  నామ
చతురధికత్రిశతతమోఽధ్యాయః  ॥ ౩౦౪॥

